
Къабарты-Малкъарны эл мюлклеринде  
урлукъ себип бошай турадыла.  Бюгюнлюкде  
аллай иш   203 минг гектарда тамамланнган-

ды.   Андан мирзеу бла къудору ёсюмлюклеге   
147,5 минг гектар жетеди,  ол санда 131 минг 
гектарны  нартюх алады. 

Саулай алып айтханда, быйыл жазлыкъ би-
тимлеге  214 минг гектар бёлюннгенди. КъМР-

ни эл мюлк министрини орунбасары Мачраил 
Шетов айтханнга кёре, кюн таплай турса,  
урлукъ себиу жууукъ заманда  бошаллыкъды.    

Республиканы бирси жерлериндеча, Май  
районда да кезиулю сабан ишле  къыстау 
барадыла. Ол санда  «Ленинцы» эл мюлк 
предприятияда 4100 гектарда мирзеулюк на-
ртюхню   салып  бошагъандыла, урлукъ энтта 
да 779 гектаргъа себилликди. 

Аны бла бирге мал  ашны къайгъысы да 
этиледи.  Бусагъатда 120  гектарда ёсген  
къышлыкъ рапсны эки тенгинден бирин  уруп 
бошай турадыла.   

Министрни орунбасары билдиргенича,  
аграрчыла урлукъ, семиртгич, отлукъ, энчи 
техника дегенча керекли затла  бла толу жал-
чытылыныпдыла. Ол себепден жаз башы 
кезиулю ишле графикден кеч къалмай тамам-
ланыллыкъдыла. 

КУРДАНЛАНЫ Сулейман. 

Кёп болмай РФ-ни Эл мюлк 
министрини биринчи орун-
басары Джамбулат Хатуов 
видеоконференция халда 
кенгеш бардыргъанды. Ол  
эл мюлк техниканы автопар-
кын жангыртыу жаны бла 
жумушлагъа  жораланнган-
ды. Анга  КъМР-ни Эл мюлк 
министри Хасан Сижажев 

да къатышханды, деп билди-
риледи ведомствону пресс-
службасындан. 

Быйыл Къабарты-Малкъар-
да эл мюлк предприятияла 
саулай  энчи техникадан 62-
син алгъандыла. Ол санда 
41 трактор, мирзеу оргъан 4 
комбайн эм 17 башха техника. 
Аладан 21 лизинг амал бла  

алыннганды.  
Быйыл  эл мюлк биригиуле 

техникаларын иги кесекге 
жангыртхандыла.   Сёз ючюн, 
былтыр бу заман бла тен-
глешдиргенде, 35 трактор, 1 
комбайн эм 9 башха  техника 
къоллу болгъандыла.   

МАГОМЕТЛАНЫ Сулейман.

Быйыл тёрт айгъа Россельхозбанкны Къа-
барты-Малкъарда бёлюмю (РСХБ) 630-дан  
аслам  адамгъа бир тюрлю затха хайырла-
ныргъа деп  446 миллион сом  ёнкюч берген-
ди. Ол былтыр бу заман тенглешдиргенде, 35 
процентге кёпдю, деп билдириледи финанс 
организацияны  пресс-службасындан. 

Бюгюнлюкде   "Пенсионный" эм  "Потреби-
тельский кредит без обеспечения" ёнкючлеге 
сурам асламды. Анга кёре  быйыл жылны 
аллындан окъуна  тюрлю-тюрлю жумушла-
рын тамамлар ючюн  140 адам  186 миллион   
сомдан артыкъ   алгъанды.   Аны асламысын 
неда 37 процентин   банкны  Терк, Чегем эм 
Бахсан шахарлада бёлюмлери бергендиле.   

- Бюгюнлюкде банкны розница бёлюмю 
тири айный барады. Республикада жашагъан-
ла кёбюсюнде ёнкючню бир тюрлю затларына 
жаратырчасын алыргъа излейдиле. Ол а  бу 
жаны бла  программаны къыйматлылыгъын, 
аны жылгъа тёлерча  процент ставкасыны 
азлыгъын да кёргюзтеди,- дейди РСХБ-ны 
республикада бёлюмюню таматасы Алим 
Сокуров.

Бизни корр.

Къырал жоллагъа къарагъан «Кавказ» 
Управленияны башламчылыгъы бла Про-
хладный-Бахсан-Эльбрус трассаны Алтуд 
элни ичи бла баргъан кесегине тынгылы 
ремонт этиле турады. Жолчула битеу 
да бешкилометрлик участканы жангыр-
тырыкъдыла. Бу кюнлеге ишчиле эски 
асфальтны къырып, жолну мурдорун 
тюзетирча жангысын салгъандыла. Энди 
аны башына кючлендирген аула жайып, 
энтта бир кере асфальт саллыкъдыла. 

Трассаны жанларын, башха орамлагъа 
къошулгъан жерлерин да тынгылы эте-
рикдиле,  дагъыда эки суу быргъыны, 
темир бурууланы да алышындырлыкъ-
дыла. Аланы бошагъандан сора жангы 
белгиле орнатырыкъдыла, асфальтда 
уа термопластикден ызла ишлерикдиле.

Элчилеге таплыкъгъа деп автобусла 
тохтаучу алты автопавильон къураргъа 
белгиленеди. Жаяу жюрюгенлени къор-
къуусузлугъун жалчытыргъа кереклиси  
да эсге алыннганды.

Ишлени барын да быйыл ноябрьни 
ахырына бошаргъа дейдиле. Алай Управ-
ленияда белгилегенлерине кёре, ала 
графикден иги да алгъа бардырыладыла.

УЛБАШЛАНЫ Мурат.

   Къашхатауда  «Нюр»  са-
бий сад 1989 жылда окъуна 
ишленнген эди.  Бу кюнледе 
уа  анга тынгылы ремонт эти-
линип башланнганды. Ол иш  
Россей Федерацияны «Элле-
ни комплекс халда айнытыу» 
деген къырал программагъа 

кёре тамамланылады.  
Мекямны башы алышынды-

рыллыкъды, суу, жылыу, элек-
трокюч  ызла  жангыртыл-
лыкъдыла. Битеу бу ишлеге  
57 миллион сом бёлюннгенди, 
къурулушчула жумушланы 
барысын да быйыл октябрьни  

ортасына битдирип, мекям-
ны хайырланыргъа берирге  
айтадыла, деп билдирген-
диле бизге Черек районну  
администрациясыны пресс-
службасындан.

Люба АДИЛОВА.

КъМР-ни Башчысы Казбек 
Коков кесини Посланиясында 
хар школчуну фахмусун ачыкъ-
лау бек магъаналы болгъанын 
чертгенди. «Хунерли сабийлени 
ачыкълауну эмда алагъа себе-
плик этиуню баш амалларындан 
бири уа школчуланы олимпиа-
даларыды. Аны себепли  сабий-
лерибизни аллай эришиулеге 
къатышыргъа эмда жетишимле 

болдурургъа кёллендириуню 
къошакъ мадарларын этиуню 
тюзге санайма»,-дегенди ол.

  Казбек Коковну буйругъу 
бла быйылдан башлап, жыл 
сайын школчуланы битеуроссей 
олимпиадаларыны ахыр кесе-
гинде хорлагъанлагъа, аланы 
хазырлагъан устазлагъа да 50 
мингишер сом тёленирикди. 
Алчы жерлени алгъанлагъа 

бла аланы юйретгенлеге уа 25 
мингишер сом берилликди. 
Регион эришиуледе хорлам 
болдургъанла да 15 мингишер 
сом аллыкъдыла.

-Ол аламат оноуду. Иги окъур-
гъа итиннген сабийни ол бютюн 
кёллендирликди. Нек дегенде 
хар хорлам да аны даражалы 
вузгъа кирирге энтта да бир ат-
ламды. Сохтасына къыйын сал-

гъан устазгъа ахча болушлукъ 
да бек магъаналыды. Олимпи-
адалада кючюбюзню сынамай 
къоярыкъ тюйюлбюз,- дегенди 
Мадина Шерхова. Аны къызы 
Динара кёп болмай илму-тин-
тиу эмда чыгъармачы ишлени 
битеуроссей сабий конкурсунда 
алчы жерледен бирине чыкъ-
гъанды.  

1. «2021 жылда жазда гражданланы аскер 
къуллукъгъа чакъырыуну жалчытыу жаны бла 
амалланы юсюнден» Къабарты-Малкъар Ре-
спубликаны Башчысыны 2021 жылда 30 мартда 
чыгъарылгъан 35-УГ номерли Указы бла къабыл 
кёрюлген Къабарты-Малкъар Республиканы 
чакъырыу комиссиясыны къауумуна быллай 
тюзетиуле кийирирге:

а) Р.Н. Хожаеваны – Къабарты-Малкъар Ре-
спубликаны Саулукъ сакълау министерствосуну 
«Наркологический диспансер» саулукъ сакълау 
къырал бюджет учрежденияны врач-наркологун 
– Къабарты-Малкъар Республиканы чакъырыу 

комиссиясыны баш къауумуна къошаргъа;
б) Къабарты-Малкъар Республиканы чакъырыу 

комиссиясыны резерв къауумуна бу инсанланы 
къошаргъа:

Афашоков А. А. – Нальчик шахарны «1-чи 
номерли шахар клиника больница» саулукъ 
сакълау къырал бюджет учреждениясыны врач-
терапевти

Чипова Д. Т. – Нальчик шахарны «1-чи номерли 
шахар клиника больница» саулукъ сакълау къы-
рал бюджет учреждениясыны врач-неврологу.

2. Бу Указ анга къол салыннган кюнден башлап 
кючюне киреди.

Кушхов Инал Робертович – Къабарты-Мал-
къар Республиканы Жаш тёлю правительство-
суну председатели

Ахметланы Баширни жашы Артур – Къабар-
ты-Малкъар Республиканы Жаш тёлю прави-
тельствосуну председателини орунбасары

Хуторская Елизавета Вениаминовна – Къа-
барты-Малкъар Республиканы Жаш тёлю пра-
вительствосуну председателини орунбасары

Абрамова Даяна Аслановна – курортла эм 
туризм министр

Арамисов Тимур Русланович – жарыкълан-
дырыу, илму эм жаш тёлюню ишлери жаны 
бла министр

Берюкова Анна Андреевна – табийгъат къо-
лайлыкъ эм экология министр

Водопьянова Алеся Александровна – жер 
эм ырысхы байламлыкъла министр

Демиденко Валерия Валерьевна – урунуу эм 
социал къоруулау министр

Ервасов Астемир Муратович – цифралы 
айнытыу министр

Кампуева Зуриана Мусовна – саулукъ сакъ-

лау министр
Кешоков Кантемир Русланович – тарифле эм 

жашау журтла жаны бла надзорлукъ министр
Коготыжев Шамиль Заурбекович – спорт 

министр
Кочетов Аслан Валерьевич – финансла 

министр
Курашинов Астемир Анзорович – транспорт 

эм жол мюлк министр
Саболиров Ахмед Русланович – эл мюлк 

министр
Уначев Ислам Анзорович – промышленность, 

энергетика эм сатыу-алыу министр
Хашева Милана Аслановна – граждан обще-

ствону институтлары бла байламлыкъла къурау 
эмда миллетлени ишлери жаны бла министр

Хутатова Милана Замировна – маданият 
министр

Чочайланы Асланны къызы Мариям – эко-
номика айнытыу министр

Шонтуков Эльдар Заурович – къурулуш эм 
жашау журт-коммунал мюлк министр.

Къабарты-Малкъар Республиканы Башчысыны 2021 жылда 30 мартда чыгъ-
арылгъан 35-УГ номерли Указы бла къабыл кёрюлген Къабарты-Малкъар 
Республиканы чакъырыу комиссиясына тюзетиуле кийириуню юсюнден

Къабарты-Малкъар Республиканы Башчысыны
У К А З Ы

Къабарты-Малкъар Республиканы Башчысы                                                К. КОКОВ

Нальчик шахар, 2021 жыл 17 май, №52-УГ

Къабарты-Малкъар Республиканы Жаш тёлю правительствосуну къауумун 
къабыл кёрюуню юсюнден

Къабарты-Малкъар Республиканы Башчысыны
Б У Й Р У ГЪ У

«Къабарты-Малкъар Республиканы Жаш 
тёлю правительствосуну юсюнден» Къабарты-
Малкъар Республиканы Президентини 2008 
жылда 25 июльда чыгъарылгъан 85-УП номерли 
Указы бла къабыл кёрюлген Къабарты-Малкъар 
Республиканы Жаш тёлю правительствосуну 
юсюнден Положенияны 3.3-чю пунктуна тий-
ишлиликде:

1. Къабарты-Малкъар Республиканы Жаш 

тёлю правительствосуну къошакъ халда тиз-
меде кёргюзтюлген къауумун къабыл кёрюрге.

2. «Къабарты-Малкъар Республиканы Жаш 
тёлю правительствосуну къауумун къабыл 
кёрюуню юсюнден» Къабарты-Малкъар Ре-
спубликаны Башчысыны 2018 жылда 2 мартда 
чыгъарылгъан 14-РГ номерли буйругъун кючюн 
тас этгеннге санаргъа.

Къабарты-Малкъар Республиканы Башчысы                                                            К. КОКОВ

Нальчик шахар, 2021 жыл 17 май, №60-РГ 

Къабарты-Малкъар Республиканы Башчысыны 
2021 жылда 17 майда чыгъарылгъан 

60-РГ номерли буйругъу бла къабыл кёрюлгенди

Къабарты-Малкъар Республиканы Жаш тёлю правительствосуну
КЪ А У У М У

Терк районну Тёбен Курп элини тийресинде  
малладан бири къутургъан ауруудан ауругъаны 
ачыкъланнганы бла байламлы Россей Федера-
цияны «Ветеринарияны юсюнден» 1993 жылда 
14 майда чыгъарылгъан 4979-1-чи номерли 
Законуна тийишлиликде эмда Россей Федера-
цияны Эл мюлк министерствосуну «Маллада 
болуучу къутургъан аурууну жайылыуун тыяр  
эмда аны сылтауун кетерир муратда профилак-
тика, диагностика, чек салыу эм башха амалла 
этиу, карантинни тохташдырыу эмда аны кете-
риу,  башха мадарла этиу  жаны бла ветеринар 
жорукъланы къабыл кёрюуню юсюнден» 2020 
жылны 25 ноябринде чыгъарылгъан 705-чи но-
мерли буйругъу бла эмда  Къабарты-Малкъар 
Республиканы Ветеринар управлениясыны 
башчысыны 2020 жылны 14 майында чыгъарыл-
гъан 38-02-06 630-чу номерли оноууна таянып, 
къутургъан аурууну терк окъуна тунчукъдурур 
муратда:

1.Терк районну Тёбен Курп элинде Набереж-
ная тыгъырыкъда орналгъан энчи болушлукъчу 
мюлкде къутургъан ауруудан бир мал ауругъа-
нын тохташдырыргъа. 

2.Карантинни кезиуюнде бу буйрукъну 1-чи 
пунктунда белгиленнген тийреде  быллай жу-
мушла тындырмазгъа:

ырахын маллагъа бакъмазгъа;
белгиленнген тийреге  производство (тех-

нология) ишле бла кюрешгенледен, ол санда 
ырахын маллагъа къарагъанладан, Россей 
Федерацияны Къырал ветеринар службасыны 
системасына кирген органланы бла организаци-
яланы специалистлеринден,  къутургъан ауруу-
ну сылтауун кетерирге деп чакъырылгъанладан, 
къутургъан ауруу болгъан мал ачыкъланнган 
тийреде жашагъан неда болжаллы халда тур-
гъан адамладан башхаланы жибермезге;

ырахын малланы тышындан келтирмезге 
эмда тышына элтмезге, ол санда сояргъа 

элтмезге, малланы союучу предприятиялагъа 
эмда анга деп жарашдырылгъан пунктлагъа 
элтмезге. Тышына чыгъарылгъынчы,  179 ка-
лендарь кюнню ичинде  къутургъан ауруугъа 
къажау дарман салыннган маллагъа аллай чек 
салынмайды;

ырахын малланы бир жерден башхасына кё-
чюрмезге, тургъан жерлерин алышдырмазгъа;

мурдар болгъан ырахын малланы терилерин  
алмазгъа:

уучулукъгъа жараулу жерледе ырахын жаны-
уарлагъа уугъа бармазгъа. Жаланда уучулукъ-
гъа жараулу жаныуарланы санын азайтыу мурат 
бла барыугъа чек салынмайды.

3.Къабарты-Малкъар Республиканы Терк му-
ниципал районуну Тёбен Курп элини тийресин 
къутургъан ауруу табылгъан къоркъуулу жерге 
санаргъа. 

4.Бу  буйрукъну 3-чю пунктунда белгиленнген 
тийреде бир-бир ишлеге  чек салыргъа, ол сан-
да быллай ишлени бардырыргъа эркин этмезге:

ырахын малланы бирге жыйыу, аланы кё-
чюрюу бла байламлы ярмаркала, кёрмючле 
(дорхла) эмда башха жумушла бардырмазгъа;

ырахын малланы тышына чыгъармазгъа;
зоопаркга элтир муратда ырахын жаныуарла-

ны тутмазгъа.
5.Бу буйрукъну 2-чи эмда 4-чю пунктларында 

тохташдырылгъан карантин мадарла  Къабар-
ты-Малкъар Республиканы Башчысыны аланы 
кетериуню юсюнден буйругъуна дери толтуру-
ладыла. 

6.Къабарты-Малкъар Республиканы Ветери-
нар управлениясы Терк муниципал районну 
жер-жерли администрациясы бла бирге къутур-
гъан аурууну тунчукъдуруу жаны бла мадарла 
жарашдырыргъа эмда аланы толтурургъа 
керекди.

7.Бу буйрукъ анга къол салыннган кюнден 
башлап кючюне киреди.

  Терк муниципал районну Тёбен Курп  элини тийресинде бир-бир ишлеге 
чек салыуну (карантин тохташдырыуну) юсюнден
Къабарты-Малкъар Республиканы Башчысыны

Б У Й Р У ГЪ У

Къабарты-Малкъар Республиканы Башчысы                                                             К.КОКОВ
Нальчик шахар, 2021 жылны 14 майы, №58-РГ

Геуюрге кюн Нидерландыде «Еврови-
дение-2021»  жыр конкурсну финалына 
сайлау ётгенди. Бу жол анга битеу да 16 
къыралны келечиси къатышхандыла. 
Россейден европалы жыр эришиуге быйыл 
Манижа деген жырчы баргъанды.

Ол оналты жырчыдан финалгъа онусу  
сайлана эди. Россейни келечиси  сахнагъа 
ючюнчю номер бла чыкъгъанды. Анда  ол  
«Россейли тиширыу» деген жырны айтхан-
ды. Тыш къыралланы келечилери жарыкъ 
кёллю къызны жыр айтыуун жаратып, 
финалгъа чыгъар онг тапдыргъандыла.

Материал басмагъа хазырланнган кези-
уде Роттердамда конкурсну экинчи жарым 
финалына хазырланыу бара эди. Анга 
да, биринчидеча, 16 артист къатышып, 
хунерлерин кёргюзтюрюкдюле. Финал а 
22 майда ётерикди.

- Жыр айтханымы жаратханма! Былайын 
тапсызыракъ этгенме деп  да айталмайма. 
Сахнада аламат сезимле бийлей эдиле. 
Къысхасын айтханда, насыплыма! – деген-
ди интервьюсунда таджикли къыз.

Манижа Душанбеде туугъанды. Бюгюн-
люкде «Подари жизнь»  жандауурлукъ 
фондну амбассадоруду, кёп музыкалы 
клиплени режиссёруду. Кеси жырла да 
жазады.

 
ТАППАСХАНЛАНЫ Аминат.

ПОСЛАНИЕ

Битеуроссей олимпиадалада 
хорлагъанлагъа – ахча саугъала

Къууанчлы хапар

Манижа финалгъа 
чыкъгъанды

КЕНГЕШ 

Эл мюлк техникагъа танг къошулады

Жерчилик

 Урлукъ себиуню ахыр кезиую 

Къашхатауда сабий сад иги да тюрленирикдиТАПЛАНДЫРЫУ

Ахча  

Банкдан ёнкюч алгъанла энчи 
амалланы сайлайдыла 

ТЫРМАШЫУ

КъМР-ни Башчысы Казбек 
Коков республиканы инсанларын 
аны юлгюсюнде коронавирусха 
къажау вакцинаны салдырыргъа 
чакъыргъанды. 

 - Вирус энтта къоркъуулуду. Пан-
демияны жаланда вакцинацияны 
болушлугъу бла хорларыкъбыз. 
Бизни башха жолубуз жокъду,- де-
генди республиканы оноучусу Пар-
ламентге Послание этген кезиуде.

- Пандемияны кезиуюнде жу-
уукъларыбызны, тенглерибизни 
тас этип, уллу бушуу сынагъанбыз. 
Госпитальгъа тюшген ахлулары-
быздан иги хапар сакълап къаллай 
бир къайгъыргъанбыз. Къырал, 
алимле, башхаладан алгъа болуп, 
вакцинаны жарашдыргъандыла. 
Аны бла чырмаусуз хайырланыр-
гъа онг барды. Хар инсан да, ме-
дицина жаны бла тыйгъычла жокъ 

эселе, дарманны салдырыргъа 
керекди,- деп къошханды ол.

Казбек Коков андан вакцинаны 
салгъанын бла къалгъанын кёп 
кере соргъанларын айтып, быллай 
жууап бергенди: «Кесим дарман 
салдырмасам, уколну таматала-
рыма этдирмесем, шёндю сизден  
аны излерикми эдим?  Саулугъум-
да бир тюрлю кемчилик жокъду».

Республиканы Башчысы вакци-

нациядан Нальчикни 1-чи номерли 
поликлиникасында ётгенди. 

Бюгюнлюкде уа КъМР-ге   
Спутник-V дарман бла бирге   Эпи-
ВакКорона да келтирилгенди. Бу 
кюнледе аны 9720 дозасы жетди-
рилгенди. Республиканы инсан-
лары вакцинация бардырылгъан 
51 жерден биринде дарманладан 
бирин салдырыргъа боллукъдула. 

«Пандемияны жаланда вакцинацияны болушлугъу бла 
онгларыкъбыз. Бизни башха жолубуз жокъду»

Конференцияны Россей 
Федерацияны Культура 
министерствосу, КъМР-ни 
Жарыкъландырыу, илму 
эмда жаш тёлюню ишлери 
жаны бла министерствосу,  

Искусстволаны Шимал-
Кавказ къырал  институтуну,  
КъМКъУ-ну, КъМКъАУ-ну  
да  себепликлери бла «Па-
триот» жамауат организа-
ция къурагъанды. 

  Жыйылыуну   СКГИИ-ни 
профессору, филология ил-
муланы доктору, «Патриот» 
жамауат организацияны та-
матасы Эфендиланы Фуад 
ачханды. Ол  илму-практика  
конференция Уллу Хорлам-
ны  Совет Союзну  адамла-
ры келтиргенине ёсюп кел-
ген  тёлюню  тюшюндюрюр,  

ала Ата журтну сюерча, 
тарыхыны тюзюн билирча, 
аны багъаларча этер мурат 
бла къуралгъанын чертип 
айтханды.  

КъМКъАУ-ну илму иш 

жаны бла проректору Ру-
стам Абдулхаликов Уллу 
Ата журт урушну тарыхы-
на  жораланнган бу проект 
тюрлю-тюрлю майданлада 
бардырылгъанын, быйыл 
кезиу Къабарты-Малкъар 
къырал аграр универси-
тетге жетгенин эсгергенди. 
Аны уллу даражагъа санап,  
конференцияны къурагъан-
лагъа жюрек ыразылыгъын 
билдиргенди. 

-Бу ишге кёпден-кёп жаш 
адам къатышханы да  мах-
таулуду. Быллай  ахшы тёре 

кёп жыллагъа сакъланыр 
деп ышанама»,-дегенди 
проректор. 

Тюзюнлей эфирде  бол-
гъан  ректорла, преподава-
тельле да  сёлешгендиле, 
бу ишни  магъанасы уллу 
болгъанын чертгендиле, 
аны андан ары бардырыр-
гъа себеплик этерге да айт-
хандыла.

Андан сора  залда ол-
тургъан эмда видео бла 
байламлыкъгъа чыкъгъан  
студентлени да бир къаууму  
докладла этгендиле. Аланы 
араларында  КъМКъАУ-ну 

биринчи курсуну студентле-
ри  Къудайланы Айша,   Му-
рачаланы Салима, Асанла-
ны Аминат,  КъМКъУ-ну сту-
денти  Кючюкланы Мариям, 
Сабий чыгъармачылыкъны 
«Кюн шахар» академия-
сыны «Жилтин» адабият 
студиясындан  11-жыллыкъ 
Шауаланы  Милана,  Чечен-
де къырал университетде 
окъуй тургъан Цораланы 
Танзиля, Текеланы Патимат, 
дагъыда кёп башхала да бар 
эдиле. Ала Уллу Ата журт 
урушну юсюнден  аппалары, 
ынналары айтхан хапарла-
ны къагъытха салгъандыла, 
кёп архив материалланы 
бетлерин ачхандыла.  Уруш-
ну сабийлерини, ол къыйын 
жыллада тылда  уруннган  
аналаны, жаш къызчыкъ-
ланы да эсгериулерин да 
юлгюге келтиргендиле.

Докладла Уллу Ата журт  
урушну юсюнден керти 
хапарлада мурдорланн-
ганлары ючюн бютюнда 
багъалыдыла. Нек дегенде  
авторла  урушха къатышхан  
адамланы атларын, тукъум-
ларын, жыл санларын  да  
туура этедиле.

Конференцияны ишине  
республикада баш къырал 

налог инспектор Адам На-
хушев да къатышханды.  
Ол  къызы Диана бла бирге   
кишиликлери ючюн  къырал 
саугъала бла  белгиленнген, 
алай бир тюрлю сылтаула 
бла аланы алмай къалгъан 
кёп аскерчини  атларын  
туура этгенди, аланы бир- 
бирлерини  асыралгъан 
жерлерин тапханды.  Ма ол   
ишни къалай бардыргъаны-
ны  юсюнден айтып, мын-
дан ары да къызы, кеси да 
аны   тохтатмазлыкъларына 
жыйылгъанланы ышандыр-
гъанды. Жаш адамланы 
уа  Хорламны келтирир 
ючюн  ата-бабаларыбыз 
къанларын-жанларын ая-
магъанларын бир заманда 
да унутмазгъа эмда тарых-
ны  тюзюн билир ючюн а 
быллай илму-практика кон-
ференциялагъа  къатыша 
турургъа чакъыргъанды.

Сабий чыгъармачылыкъ-
ны «Кюн шахар» академи-
ясыны «Жилтин» адабият 
студиясындан къызла бла 
жашла уа  уруш жыллада   
жазыучу жерлешлерибизни  
кишиликлерини юсюнден 
айтхандыла,  чыгъармала-
рын окъугъандыла.

Ахырында  конференци-
ягъа къатышханланы хар 
бирине да «Ёчюлмезлик 
махтаулукъну бетлери» де-
ген китапла саугъагъа бе-
рилгендиле.

ХОЛАЛАНЫ Марзият.
Суратланы автор 

алгъанды.

Къазан шахарны 175-чи 
номерли гимназиясында 
болгъан  ишледен сора 
Къабарты-Малкъарны Баш-
чысы Казбек Коковну буй-
ругъун толтурууну чекле-
ринде  Кёнделенни 4-чю 
номерли орта школунда 
кенгеш бардырылгъанды. 
Анда  Элбрус муниципал 
районну мектеплеринде 
къоркъуусузлукъну  жалчы-
тыу не халда болгъанына 
къаралгъанды. Анга КъМР-
ни Жарыкъландырыу, илму 
эмда жаш тёлюню ишлери 
жаны бла министри Анзор 
Езаов, республиканы Пар-
ламентини депутаты Ах-
матланы Мурадин, Элбрус 
районну администрациясы-
ны башчысы Залийханланы 
Къаншаубий, билим бериу 
управленияны таматасы 
Атаккуланы Нюржан, элле-
ни таматалары, ич ишлени  
службасыны эмда тюрлю-
тюрлю учрежденияланы ке-
лечилери  къатышхандыла. 

Жыйылыу Къазанда мур-
дарны къолундан жоюл-

гъанланы шош туруп эс-
гериу бла башланнганды. 
Андан сора билим бериу 
учреждениялада  къор-
къуусузлукъ сакъланырча, 
тюрлю-тюрлю аманлыкъ-
ладан къорууланырча ма-
дарла сюзюлгендиле, ахыр 
къонгуроу  бла Бир къырал 
экзамен  бир тюрлю чурум-
суз ётер, жай каникуллада 
сабийле солугъан органи-
зациялагъа бла лагерьлеге  
ким болса да киралмаз 
ючюн контрольну къаты-
ландырыргъа кереклиси 
айтылгъанды.  

Ол кюн Залийханланы 
Къаншаубий бла Анзор Еза-
ов Кёнделенде Доттуланы 
Ахматны атын жюрютген 
1-чи номерли орта школ-
да садикни болуму бла да 
шагъырейленнгендиле. Арт 
заманда элде сабийлени 
саны  дайым ёсе баргъаны 
бла байламлы эмда  учреж-
дение бюгюннгю излемлеге 
келишмегени эсге алынып, 
жууукъ заманда 140-160 
жери бла жангы сабий сад 
ишлерге кереклисине тю-
шюннгендиле.    

Быйыл Нальчикде  «Ис-
кож»  микрорайонну Ашу-
ров атлы орамында  эртте-
ден бери планда болгъан 
эки социал магъаналы объ-
ектни – маданият ара бла 
спорткомплексни къурулуш-
лары  башланырыкъдыла.  

Маданият арада кёр-
мючле, чыгъармачылыкъ 
студияла, мастерскойла, 
медиатекала, музей, ойна-
учу жерле, кафе  эм башха 
бёлюмле да ишлерикдиле. 
Киногъа къараргъа сюй-
генлеге уа  эки жюз адам 
олтурурча уллу залы бол-
лукъду.  

 «Демография» миллет 
проектге кёре  бюгюннгю 
излемлеге келишген, ре-
спубликада пятиборьеден  
биринчи спорткомплексни 
уа уллулугъу алты минг 
квадрат метрге жетерикди, 
къурулушуна  273,9 милли-
он сом къоратыллыкъды.  
Аны  271,18 миллион сому  
федерал бюджетден бё-
люннгенди эм 2,739 мил-
лион сомну уа республи-
ка кесинден къошханды. 
КъМР-ни Къурулуш эмда 
жашау журт-коммуна л  
мюлк министерствосун-
дан билдиргенлерича, ол 

келир жылны кюз артына 
битерикди.  

Мекямны   бир жолгъа 60 
адам   жараула ётдюрюрча 
уллу залы, узунлугъу  50 
метрге жетген сегиз ызы  
бла  бассейни, санланы 
кючлеген  отоуу, пневмат 
сауутладан  атдырырча 
жери да боллукъду.   Сау-
лай алып айтханда,  мында 
даражалы эришиулени  
ётдюрюрге жарарыкъды, 
ол санда дзюдодан бла 
тхэквондодан да. 

КУРДАНЛАНЫ 
Сулейман. 

Къабарты-Малкъарны Эл мюлк мини-
стерствосу «Халкъла аралы кооперация эм 
экспорт» миллет проектни чегинде  «Агро-
промышленный комплексни  продукциясыны  
экспорту» программагъа  кёре эл мюлк жер-
леде сугъарыу  ишлеге субсидияла  берир-
ча документлени алып башлагъанды. Аны 
юсюнден ведомствону пресс-службасындан  
билдиредиле.

КъМР-ни эл мюлк министрини орунбасары   
Мачраил Шетов айтханнга кёре, субсидия-
ны ёлчеми къоранчланы жетмиш процентин 
жабарча боллукъду. Болсада   бир гектаргъа 
75,4 минг сомдан кёп бериллик тюйюлдю. 

- Бюгюнлюкде энчи оборудование бла 
жалчытхан   фирмала эл мюлкледе жауун 
халда суу бюркген машиналаны жарашдырып 
кюрешедиле.  РФ-ни  Эл мюлк министерствосу 
бла КъМР-ни Правительствосуну арасында 

этилген   келишимге  кёре,  быйыл республи-
када сугъарылгъан жерле 8,5 минг  гектаргъа 
жетдирилирге керекдиле.  Ол санда 4,7 минг 
гектар «АПК продукцияны экспорту» деген 
регион проект бла.  Алай бла быйыл тийишли  
ишлеге федерал эм республикалы бюджет-
леден   615 миллион сом  бёлюнюрюкдю, 
-дегенди Мачраил Нугманович. 

Эсге сала айтсакъ, болушлукъ алыргъа из-
легенле документлени 27 майгъа  дери кёп 
функциялы арагъа келтирирге  неда   почта 
бла жиберирге боллукъдула. Ахчаны ётдю-
рюрден алгъа  комиссия  алагъа тынгылы 
къарарыкъды, ол санда   производство эм эл 
мюлк жерле бла да байламлы жорукълагъа   
бузукълукъ этилмезине эс буруллукъду.. 

МАГОМЕТЛАНЫ Сулейман.

Ата журтубузгъа жау чап-
ханда, аны  къоруулар-

гъа кетген мингле бла таулу 
жашладан бири Быллымдан 
Ахматланы Пашаны уланы 
Ханапий  болгъанды. Ол  
1920 жылда Къочхар - Ташда 
туугъанды. Орта школну бо-
шагъандан сора  Нальчикде 
пединститутха  киреди. Ду-
нияда эм мамыр ишледен 
бирин - устазлыкъны - сай-
лагъанды. Ол усталыкъ бла 
отуз жылдан артыкъ ишлеген 
да этгенди. 

Урушну аллында жыллада 
элледе мектепледе устазла 
жетишмегендиле. Пединсти-
тутда окъуй тургъан студент-
леден  къауумун школлагъа 
жибередиле. Аланы ара-
ларында Ханапий да. Ол а 
Хасанияда  гитче классланы 
сабийлерин окъургъа, санар-
гъа юйретип башлайды.

Болсада кёп да ишлемей-
ди. Къыркъынчы жыл 

жашны аскерге чакъырады-
ла. Алгъа Монголияны же-
ринде онжетинчи армияны 
полк  школунда къуллукъ 
этип тебирейди. Ол  кезиуню 
Ханапий былай  эсгергенди: 
«Тургъан жерибиз къыйын, 
бек къыйын. Къызыу жер. 
Жели уа алып кетерчады.

Аладан да бек суусапдан 
къыйналгъанбыз.  Солдат-
лагъа ичерге окъуна суу 
жетмегенди.  Эрттенликде 
- эртте туруп, жан жаулукъ-
ларыбызны къыртыш юсюне 
жайып, артда  алагъа  тюш-
ген чыкъны ичип тургъан-
быз». 

Ханапий, полк  школну бо-
шап, кичи сержант чын 

алып чыгъады. Ол кезиуде уа 
уруш да башланады.  Немис 
аскерле бизни къыралыбыз-
ны жерин терк ууучлап келе 
эдиле. Ара шахарыбызгъа да 
иги да  жууукълашхандыла. 
Таулу жаш къуллукъ этген 
аскер бёлюмню Москва, 
Можайск тийрелерине кё-
чюредиле. 1941 жылда ок-
тябрьде ол алайда биринчи 
сермешге къатышады.  Анда 
кёргюзтген къармашыулугъу 
ючюн  аны тасхачы отделени-
ягъа командир этедиле. 

Къыркъ экинчи жылда 
анга «За боевые за-

слуги» майдал бериледи.  
Саугъалау къагъытында бы-
лай айтылады: «Гвардияны 
тамата сержанты Ахматланы 
Ханапий, командованияны 
буйругъун толтура, душман 
бийлеген территориягъа жа-
шыртын ётюп, гитлерчиле 
пулемётларын, танкларын 
орнатып тургъан жерлени 
тохташдырып келгенди. Арт-
да, биз чабыууллукъ этген 
заманда, топладан атдырып, 
аланы къурутханбыз. Аны 
хайырындан, кеси жаны-

быздан аз адам къоранч 
этип, ол тийрелени къолгъа 
этгенбиз». 

Ол артыкъ кёп сёлешир-
ге сюйгенледен тюй-

юл эди. Болсада урушну 
юсюнден кеси айтхан бир-
эки хапарны сагъынайыкъ. 
Онтогъузунчу августда 1942 
жылда бизникиле чабыуул-
лукъ этерик жерде немисли 
дзотну чачдырыргъа керек 
эди.  Аны Ханапийге бую-
радыла.  Ол жети нёгери 
бла тебирейди. Дзотха же-
тер ючюн Истра  черекден 
ётерге керекди. Тасхачыла, 
аны  къатына жетип, бугъуп 
тургъанлай, ары жанындан 
бери ётюп келе тургъан не-
мис солдатны кёредиле.

Шо, ол бери жанына ётер-
ётмез Ахмат улу бир нё-

гери бла аны  тутадыла. Сора 
къолларын къаты къысып,  
нёгерлеринден бири бла 
штабха ашырадыла. Энди 
была жетеулен  къаладыла. 
Сора суудан ётюп, душман 

окоплагъа жууукълашадыла. 
Алайда да, связьны тохташ-
дыра айланнган жау сол-
датны тутуп, къолун-аягъын 
къаты къысадыла. 

Ол кезиуде быланы гит-
лерчиле кёредиле да, 

арада атышыу башланады. 
Немислиле, тасхачыланы 
къуршоугъа алып: «Атышы-
уну къоюгъуз. Къолларыгъ-
ызны кётюрюп чыгъыгъыз», 
- деп къычырадыла. Жашла 
аланы юслерине бирден гра-
натла атадыла. Гитлерчиле-

ден да къаууму къырылады. 
Бизникиледен да экиси ауур 
жаралы боладыла. Жашла-
дан ючюсю уруш эте тургъун-
чу, Ханапий бла бир нёгери, 
чабып, дзотха гранатла ата-
дыла. Дагъыда экинчи кере 
да атадыла. Сора ракета бла  
бизникилеге белги бередиле. 
Ала да чабыууллукъ этерге 
хазыр болуп тура эдиле да,  
мычымай жетип, къалгъан-
ларын къырадыла. 

Ханапий да, аягъына окъ 
тийип, жаралы болады. 

Госпитальда къауум заман-
ны  жатханды. Аны жигитлиги 
ючюн Къызыл Жулдузну 
орденине тийишли кёредиле.  
Ол саугъаны 1958 жылда 
Москвада маршал Жуковну 
къолундан алгъанды. 

Жарасына бакъдырып, 
госпитальдан чыкъгъандан 
сора ол  башха частьха тюше-
ди. Бу жол 30-чу гвардиялы  
дивизияны 98-чи полкуну тас-
хачы взводуну командирини 
орунбасары болады.

1944 жылда Ахмат улу  
къуллукъ этген атлы аскер 
бара тургъанлай, алларын-
дан немислиле миномётла 
бла атдырып, аскерлерибиз-
ни  тепдирмей къоядыла. Ол 
заманда частьны командири  
майор Власов, Ханапийни 
чакъырып: «Тасхачыларынг 
бла жол ач, душманланы 
ары  жанларына ётерге ке-
рекбиз»,- дейди.

Командир айтханлай эте-
ди. Немислиле къору-

улагъан жерден бир жан-

лыракъ барып, бир элге 
келтиреди.  Къыйырда юйге 
киредиле. Анда уа - бир 
къарт бла он-онбиржыллыкъ 
жашчыкъ. Ала айтадыла 
элде жаула болгъанларын. 
Майор Власов дивизияны 
командирине  къагъыт жа-
зып, Ханапийден жибереди. 
Ол, атына да минип, ызына 
тебирейди. 

Къарангы кече. Жол-
да бара тургъанлай, 

онеки солдатны кёреди. Ке-
сибизникиле сунуп, ала бла 
орусча сёлешеди. Ала  уш-
кокларына узалып тебире-
генде, бу, аладан алгъаракъ 
болуп, автоматы бла атды-
рады. Немислиле сауутла-
рын энишге жибередиле. 
Сора Ханапий ат юсюнде, 
немислиле уа аны аллында 
жаяулай, бизникиле болгъан 
жанына тебирейдиле. 

Гитлерчиле Ханапийни нё-
герлери да болгъан сунн-
гандыла. Халны ангылагъ-
андан сора бирем-бирем 

къачаргъа кюрешгендиле. 
Алай Ахмат улуну автоматы 
аланы  узакъгъа жибер-
мегенди. Алай бла онеки  
адамдан экиси къаладыла. 
Аланы штабха ётдюреди. Ол 
немислиле уа, миномётла-
дан атдырып, бизникилени 
тыйып тургъан къауум бол-
гъанды. Ол жигитлиги ючюн 
Ханапийге Махтаулукъну ор-
денини ючюнчю даражасын 
бередиле. 

Ахмат улу, андан сора да, 
кёп сермешлеге къа-

тышханды. Саугъаларына 
Ата журт урушну ордени, 
«Москваны къоруулагъаны 
ючюн», «Кишилиги  ючюн, 
дагъыда башха майдалла 
къошулгъандыла. 

Урушну уа Латвияны же-
ринде бошагъанды. Аскер-
ден эркин этилгенден сора 
элине къайтады. Халкъы 
Азиягъа кёчюрюлгенден 
хапары жокъ эди. Жууукъла-
рын излей кетип, Къыргъыз-
станда табады.  

Бери кёчер жылланы ал-
лында Ёзденланы Магомет-
ни къызы Мариям бла юйюр 
къурайды. Къайтхандан сора 
Быллымда тохтайды. Школ-
да устаз болуп ишлейди. 
Сабийлени ана тилден, ада-
биятдан окъутады. Битеу да 
Ханапий школда отуз тёрт 
жыл ишлегенди. 1965 жылда 
анга «Къабарты-Малкъар Ре-
спубликаны сыйлы устазы» 
деген ат аталгъанды. 

Юйюрюню юсюнден айт-
ханда, Мариям бла тёрт къыз 
ёсдюргендиле. Окъутхан-
дыла, билим алдыргъанды-
ла. Бюгюнлюкде ала бирер 
жерде юйюр къурап жашай-
дыла. Ханапий кеси уа 1973 
жылда ауушханды. Урушда 
тогъуз кере жаралы болгъан 
кишини саулугъу чыдагъан 
болмаз эди. 

ОСМАНЛАНЫ Хыйса.

КъМР-де Ич ишле ми-
нистерствосунда болгъан 
брифингде  Информация-
технологияла бла  этилген 
хыйлалыкъланы профи-
лактикасыны амаллары 
сюзюлгендиле. 

Министерствону уголов-
ный розыск жаны бла управ-
лениясыны башчысыны 
орунбасары Мурат Хажна-
гоев Интернетни, сотовый 
телефонланы болушлукъла-
ры бла этилген аманлыкъ-
ланы жангы тюрлюлерини 
юслеринден билдиргенди. 
Аны айтханына кёре,  хый-
лачыланы «ыргъакълары-
на» алгъын тамата тёлюню 
келечилери тюшген эселе, 
бюгюнлюкде уа жаш адам-
ла да алданадыла. 

Ахча къоллу болур мурат 
бла аманлыкъчыла банкны 
къоркъуусуз службасыны 
неда право низамны ор-
ганларыны келечисиме деп 
алдайдыла. «Ала иги пси-
хологладыла, адамла бла 
ариу, кемчиликсиз, жангы-
лычсыз сёлешедиле. Кё-
плени артист фахмулары 
окъуна барды. Дагъыда 
хыйлачыла банк системаны 
ишини энчиликлерин иги 
беледиле»,-дегенди ол.

Полицияны участка упол-
номоченныйлерини иш-
лерин къурау эм акъыл-
балыкъ болмагъанланы 
ишлери жаны бла бёлюмню 

таматасы Аслан Ашхотов 
право низамны сакълау-
чула интернет-хыйлачы-
лыкъгъа къажау къаллай 
профилактика мадарла 
этгенлерин билдиргенди. 
Участка уполномоченный-
ле, акъылбалыкъ болмагъ-
анланы ишлери жаны бла 
инспекторла республиканы 
битеу районларында  жама-
уат бла ангылатыу ушакъла 
бардырадыла, агитация 
материалла да хазырланн-
гандыла. 

  КъМР-де МВД-ны след-
ствие управлениясыны та-
мата следователи Артур 
Камбиев белгили этген 
шартлагъа кёре,  оператив 
мадарланы хайырындан 
жылны аллындан бери IT-
технологияланы хайырла-
нып этилген аманлыкъланы 
40,8 процентге азайтыргъа 
къолдан келгенди. «31 аман-
лыкъ тинтилип, материалла 
сюдню къараууна берилген-
диле. 25 адам уголовный 
жууапха тартылгъанды»,- 
дегенди ол.

Полициячыланы акъылла-
рына кёре, бу аманлыкъла 
алай кенг жайылгъанлары  
адамларыбыз тёлеулени 
электрон системаларыны 
ишлери бла шагъырей бол-
магъанлары, къоркъуусуз 
жорукъланы билмегенлери, 
танымагъан адамлагъа 
асыры бек ийнаннганлары, 

ышаннганлары бла бай-
ламлыдыла. Телефон бла 
сёлешген адамгъа банк 
картаны шартларын, кесини 
атын-тукъумун билдирип 
къоядыла инсанларыбыз.

Сбербанкны 8631-чи бё-
люмюню башчысыны ору-
басары Азамат Озроков 
ангылатханыча, банкны 
ишчилери дистанция халда 
ишлемейдиле. Керек болса, 
инсандан банкны мекямына 
келирин тилейдиле:

- Республиканы жама-
уатыны финанс билимин 
игилендириу жаны бла ма-
дарла толтурабыз. Банкга 
келгенлеге сакъ болургъа, 
аманлыкъчыланы ётюрю-
клерине тюшмез ючюн 
не этерге кереклисине 
юйретебиз,-дегенди ол.

Брифингде сёз хыйлачы-
лыкъланы тюрлюлерини, 
аманлыкъчы телефон бла 
сёлешгенде къаллай жуу-
апла берирге кереклисини 
юслеринден да баргъанды. 
Право низамны сакъла-
учула республиканы ин-
санларын сакъ болургъа, 
танымагъан адамлагъа   
ышанмазгъа чакъыргъан-
дыла. Алай сиз хыйлачыны 
ётюрюгюне тюшген эсегиз, 
аны юсюнден полициягъа 
белгили этерге тийишлиди.

ТИКАЛАНЫ Фатима. 

Хорламны солдатлары

Командирле бек къыйын 
буйрукъланы анга бергендиле

Брифинг

Аманлыкъчыланы тюрлю-тюрлю 
хыйлаларына тюшмез ючюн

Проект 

Битеу келгенлени кёллерине жетерикдиле 
маданият ара бла спорткомплекс  

Мамырлыкъны, эркинликни багъасына 
уллу-гитче да терен тюшюнюрча

Конференция 

Низамны къатыландырыргъа 
кереклиси айтылгъанды

Субсидия  

 Къабарты-Малкъар къырал аграр университетде  
«Тарых магъаналы эсгериу»  проектге тийишлиликде  
«Ёмюрлюк махтаулукъну бетлери» деген IХ  битеурос-
сей илму-практика конференция ётгенди. Анга Чечен 
Республикада, Дондагъы Ростовда, Краснодар крайда  
университетлени,  Юг Федерал къырал бийик окъуу 
юйню келечилери да онлайн халда къатышхандыла. 
Алагъа бу жол Москвада  С.Ю.Витте  атлы  университет 
эмда  Душанбеде Орус –таджик (Славян) университет 
къошулгъанларын да белгилерчады.

ЖЫЙЫЛЫУ

САГЪЫШЛА

Алтотурну арт айы жайны 
экинчи айы болса да, 

асламысында жауунлуду. 
Алай арада жылы, чууакъ 
кюнлери да болады. Озгъан  
орта кюн да  аладан бири 
эди. Эрттенликде ишге ке-
леме. Асхут заманнга дери 
жазыу жумушуму бардыра-
ма. Ариу кюннге тансыкъ 
болгъанданмы  огъесе ба-
шымы бираз солутайым 
депми,  бир-эки сагъатха  
паркга ётеме. Алайда терек 
салкъында шинтикледен 
бирине олтурама.

Мен да  кесимча сагъыш 
эте тургъанлай, къа-

тымдагъы шинтикге бир 
жаш чёгеди. Орта бойлу, 
орта жыл санлы.  Не айтды-
раса, бир да болмагъанча 
тизгинли, юсю-башы къара 
къундузча жылтырайды. 
Къолунда уа – ариу гюл 
къысым. Терк-терк бууун 
сагъатына да къарайды. 
Кёз къарамын да жолдан 
алмай.

Бираздан арлакъда такси 
тохтайды да, андан бир ти-
ширыу тюшдю. Юсюнде узун 
кёксюл жыйрыгъы. Сары 
бояулу чачы да белинден 
энишге. Ашыкъмай тынч-
тынч жашны къатына келди. 
Ол да, ёрге къобуп, ыша-
рып,  аны  аллына атлады. 
Гюл къысым а шинтикде 
къалды. Баям, къызны кёр-
генде, абызырап, аны унутуп 
къойгъан болур.

Кел, Мариям, олтур. Мени 
бюгюн санга уллу сёзюм 

барды,-деп, жаш аны шин-
тикге олтуртду, кеси да бирси 
жанына чёкдю. Сора хапа-
рын андан ары башлады.

-Энди биз бир бирни та-
нып, байламлыкъ жюрютюп  
тебирегенли жарым жылдан 
артыкъ болду. Анама да 
айтханма сени  юсюнгден. 
Экибиз бир юйюр къурап 
жашасакъ ыразыды. Анан-
гы да таныйды. Ол тиши-
рыуну къызы аман боллукъ 
тюйюлдю, дегенди. Мени 
жангыз  анам барды. Жа-

нымдан да аны бек сюеме. 
Анга иги болгъаннга мен да 
иги боллукъма. Аналаны 
балалагъа къыйынлары 
кёпдю. Бошдан да айта 
болмазла: «Жаннет ананы 
аякъ тюбюнде»,-деп. 

Бюгюн да ол жибергенди 
мени санга. «Бар да Мари-
ямдан ыразылыгъын ал да 
кел. Ингирде уа келечиле 
жиберейик»,-деп. Сен не 
айтаса? Къалай къарайса 
анга?

Къызны чачы узун эди. 
Жел ура да, аны ман-

гылайына ата, ол да, башын 
артха эте да, чачын жерине 
ашыра, бираз турду да, сора 
былай айтып тебиреди: «Къу-
ру  анам, анам дегенлей  нек 
тураса. Кеси башынга кесинг 
оноу эталлыкъ тюйюлмюсе? 
Ол заманынга жетгенсе. 

Къайын ана бла келин 
бир юйде жашасала, арада 
даулаш да чыгъады, уруш-
тюйюш да болур. Айтчы, 
сора сен къайсыбыз жанлы 
боллукъса? Ангылап турама 
ананг жанлы боллугъунгу. 

Манга уа аллай эр керек-
мейди. Жашау нёгерим 

мени къол аязында жю-
рютюрге керекди. Шёндю 
мен биринчи къызладанма. 
Окъууум, билимим, уста-
лыгъым бар. Ариулукъ бла 
уа кёпле  жеталлыкъ тюйюл-
дюле манга. 

Дагъыда  бир затны айтай-
ым:  сюйген затымы этмей 
къоймайма, къылыгъым 
алайды. Мен айтханлагъа 
ыразы эсенг, бираздан сё-
леширсе. Сагъыш этерме, 
кесинги да энчи фатарынг 
болса иги эди»,-деп, орам  
бла энишге тебиреди.

Мен да  кёп  турмай, иши-
ме къайтдым. Жол узу-

ну жаш адамланы юслерин-
ден  сагъыш этип келеме. 
Келинле къайын аналадан 
нек къача болурла? Аланы 
араларында тюрлю-тюрлю  
хапарла чыгъа турадыла. 
Кесим эшитип аладан бир-
эки юлгю айтайым. 

Тау элледен биринде жаш 
бла къыз бир бирлерин сю-
едиле. Хапар жашны ана-
сына жетеди. Ол а барып 
келинликге  жолугъады да, 
былай дейди: «Мен сени 
кесинги да, юйюнгю да  жа-
ратмайма. Жашыма аллыкъ 
да тюйюлме. Аны жеринде 
къой»,-дейди. 

Къыз а ышарады да: «Жа-
шынгы бек сюеме. Анга 
баргъан да этерикме. Сени 
да сюерикме. Санга кесими 
да сюйдюрлюкме»,-дейди.

Артда ол тиширыу жашха 
эрге да баргъанды. Къайын 
анасы бла да  бир бирни  
ангылап балдан татлы жа-
шайдыла.

Бир жол а автобусда бара 
эшитеме. Эки тиширыу 

бир бирлери бла хапар ай-
тып келедиле. Биринчи со-
рады: «Къауум жыл болду 
сен эрге баргъанлы. Бир 
хапарынг чыкъмай жашай-
са. Жашауунг къалайды, 
насыплымыса?»-деп.

-Хау, насыплыма. Аллахны 
ахшылыгъындан, баш ием 
да иги адам, сабийле да 
бардыла. Ала да ёседиле. 
Юйюбюз-журтубуз да  эр-
кинди. Андан да насыплы 
боллукъ эдим, къайын анам 
мени бла жашаса. Шёндю 
ол гитче къайыным бла жа-
шайды. Мен а аны кесиме 
кёчюреме деп айланама»,-
деди экинчиси.

Жашауну тутуругъу юй-
юрдю. Аны къурауда 

кёп тюрлю хапарла, таурухла 
эшите турабыз. Жаш къыз-
ны игисин излерге сюеди. 
Къыз да кесине тийишли-
ге барыргъа дейди. Бирле  
элге ким барады, дейдиле. 
Тукъумну айыргъанла да 
боладыла. Ала барысы да 
бошдула. Эм башы-жашау 
нёгеринг бла бир акъыллы 
болсанг. Аны ючюн айты-
рыгъым былайды: «Аллах 
игисин берсин, сюйгенле бир 
бирлерин тапсынла».

ОСМАНЛАНЫ Хыйса. 

Хар ким излеп тургъан насып не бла байламлыды?

- Халкъыбызны кёчгюн-
чюлюк бла байламлы  ке-
зиуюню юсюнден  кесини 
сёзюн айтмагъан хазна 
адам къалмагъанды. Сен 
да, мен да аны  сынамагъ-
анбыз, алай бу тема санга 
бек жууукъ болгъанын  
жырларынг кёргюзтюп 
турадыла. Аланы къалай 
бла жаздыргъанса?

- Тюздю, кёчгюнчюлюкню 
сынамагъанлыкъгъа, мен 
аны жюрегим бла сеземе. 
Эки жыл мындан алгъа 
къарачай-малкъар миллет  
артха,  туугъан журтуна,  
къайтханы бла байламлы 
«Возрождение» деген жыр-
гъа клип жаздыргъанбыз. 
Жангыдан мында журтла 
къурап башлагъанларыны 
юсюнден алыкъа аллай 
зат жокъ эди. Аны бла биз 
адамланы кёллерин кётю-
рюрге сюйгенбиз. 

- Орус тилде да бошдан 
такъгъан болмазса ала-
ны? 

- Бу жыр халкъыбыз ол 
къыйынлыкъладан ётюп, 
жангыдан жашау къурап 
башлагъаныны юсюнден-
ди. Бизни  ачытхан сюр-
гюнню не болгъанын башха 
миллетле бла да бегирек 
ангыласынла деп, андан 
жазгъанбыз орус тилде. 

Экинчи клипни темасы 
уа энчиди. Урушдан артха 
къайтып, туугъан элине 
келип, анда иесиз къалгъан 
журтланы, жел ойнатхан 
эшиклени, мияласыз те-
резе кёзлени, къуру мал 
орунланы кёрген солдатны 
жюрек сынсыуу, бушуууду 
ол.

- Былайда сен кесинги 
интернационалист болгъа-
нынгы кёргюзтесе. Шимал 
Кавказдан тёрт миллетни 
– чеченлилени, ингушлу-
ланы, къарачайлыланы 
эм бизни - кёчюргендиле. 
Аланы барысыны келечи-

лерин клипге къошханса.
- Хау! «Я вернулся домой» 

деген клипни аллында тёрт 
ветеран – чеченли Юнус 
Абдулшаидов, къарачайлы 
Къанаматланы Хамит, ин-
гушлу Камбулат Гайсанов 
эм таулу  Хочуланы Ма-
гомет - тёрт миллетни да 
келечилери, урушдан арт-
ха къалай къайтханларын 
айтадыла. Ала барысы да 
бирча къыйынлыкъ сынагъ-
андыла. Аны кёргюзтюрге 
эди муратыбыз.

- Анга жеталгъаннга са-
наймыса? 

- Ала барысы да отдан-
окъдан ётген жигитледиле. 
Фронтдан  ата журт ючюн 
къазауат этерге тийишли 
тюйюлсюз деп  ашыргъан-
дыла быланы. Аланы кёбю-
сю билген да этмей эдиле 
халкъларын кёчюргенле-
рин. Кёпле артда излеп, со-
руп, кёп жолла къыдырып, 
жууукъларын къыйналып, 
алай тапхандыла. 

Бу теманы бек энчиге 
санап, жыр жазаргъа онг 
болса эди деп, ышанып 
тургъанма мен. Сора бый-
ыл Акъболатланы Фатима 
манга кеси жазгъан жыр-
ны ийгенди. Окъугъанлай, 
мен сакълап тургъан ма 
ол  болгъанын ангылагъ-
анма. Сора Къумукъланы 
Магометге кёргюзтгенме. 

Ол да бюсюрегенди. Ол  
къызчыкъ, жюреги эрип, 
аллай сёзлени жазалгъа-
нына бек сейирсиннгенме.  
Магомет бла клипни къысха 
заманны ичинде  тап ал-
дыргъанбыз деп сунама. 

- Фонограммасын да жаз-
дырып, клип алдыргъан 
къыйын жумушду. Болуш-
лугъ а болгъанмыды?

- Биринчи «Возрожде-
ние» деген жырны сёзле-
рин жазгъан Марат Тураев 
документли фильм алдыр-
гъанды. Мында Нальчикде 
барлыкъ презентациясын  
жыр бла бошаргъа сюе 
эди ол. Сёзлени манга 
ийгенден сора  макъам 
такъгъанымы жаратханды. 
Сора бир кюн, сёлешип, 
клип алдырайыкъ жыргъа 
деп, къоранчларын кеси 
боюнуна  алгъанды. 

- Бизни республикабыз 
бла чекленип къалмагъан-
лай,  съёмкала Къыргъыз-
станда да баргъандыла 
да?

- Къумукъланы Магомет 
артистледен бири бла, 
адамла ийнанырча, кер-
тиси бла, Къыргъызгъа 
барып,  анда  кёп зат ал-
дыргъанды. Ол кадрла 
клипни аллында барадыла. 
Съёмкаланы асламысы 
уа Къарачайда Хурзукда  
баргъандыла. Ол жер бол-
магъанча тап келишгенди 
бизни муратыбызгъа.

- Аппанг Жаникаланы 
Хамзат миллетде таныулу 
адам болгъанды. Халкъны 
кёлден чыгъармачылыгъ-
ын азбар билгенди. Анан-
гы атасы Тёппеланы Салах 
да сыйы-намысы жюрю-
ген адам эди. Сизни юй-
юрюгюзде кёчгюнчюлюк 
бла байламлы айтылгъан 
хапарладан сени эсинге 
тюйрелгени къайсыды? 

 - Ол аппам Салах ай-
тыучу хапарды. Ала Орта 
Азияда бек къыйын болум-
гъа тюшген эдиле, кирир-
ге тешик тапмай.  Ол уру 
къазып, жер юй ишлеп, 
бек къыйын ал жылланы 
анда кечиндиргенди юй-
дегисин. Аны юсюнден 
айтханы, аны ауазы, ёню да 
къулагъымдадыла бюгюн 
да. Аны  ангылатыргъа сёз 
табалмайма.

- Юч минутну ичинде 
клипни хайырындан къыс-
ха айтылгъан не терен 
магъаналы зат адамны 
эсине тюйрелип къалыу-
чусун билебиз. Аны кенг 
жаярча бусагъатда онгла 
да асламдыла.

- Хау. Ол  жаны бла Ин-
тернет  бек хайырлыды. 
Жаш тёлю бары да анда-
дыла.  Аудиториямы   ас-
ламысы аладыла. Умутум 
да аланы хапарлы этиудю.

Ушакъны ДОДУЛАНЫ 
Мадина бардыргъанды.

 Маданият

«Жырларым бла жерлешлерими 
кёллерин кётюрюргеди муратым»

Уллу Ата журт урушну кезиуюнде сюргюн 
халкълагъа бирден келген къыйынлыкъ болгъаны 
белгилиди. Бюгюнлюкде бизни  артистлерибиз  
кёчгюнчюлюкге аталгъан жырланы этно-фоль-
клор ызда  жырлап, республиканы, Россейни 
концерт сахналарына чыгъып башлагъандыла. 

Жыр айтыуну юсюнден  сагъыннганда,  мен 
бюгюн Жаникаланы Элдарны бу темагъа жора-
ланнган эки жырында энчи тохтарыгъым келеди. 
Ала экиси да орус тилде жазылгъандыла.  «Воз-
рождение»  дегенни макъамын   ол кеси, сёзлерин 
Тураев Марат жазгъандыла. «Я вернулся домой»  
дегенни макъамы, сёзлери да Акъболатланы 
Фатиманыдыла.

Бу жырлагъа алдырылгъан клиплени Интернет-
де кёргенме. Бек къууанып,  Элдар бла  ушакъ 
этгенме.  

Отуз жыл мындан алгъа, 
1991 жылда жаз башында, 
СССР-де биринчи эм ахыр-
гъы кере бардырылгъан 
референдумда къол кё-
тюргенлени 76,43 проценти 
жангыртылгъан Союзну 
сакъларгъа керекди деген 
эдиле. Алай, анга да къа-
рамай, къыралны оядыла. 
Бюгюнлюкде кёпле гунч  
болуп къалгъан ол  демен-
гили  къыралны  нек тан-
сыкълайдыла? Ала угъай,  
аны чачаргъа кюрешгенле 
да кюсейдиле энди аны.

НАТО-гъа бла ЕС-ге кир-
ген Литвада кёп болмай со-
руу бардыргъандыла. Анга 
къатышханланы 53 процен-
ти «Совет Союзну заманын-
да адамла экономика жаны 
бла игирек къоруулана эди-
ле» дегендиле, 35 проценти 
уа «ол кезиуню хатасындан 
эсе хайыры уллуракъ бол-
гъанын» белгилегендиле. 

Энтта да 29 процент а 
«СССР-ни чачылгъаны бир 
игилик келтирмегенди» 
деп чертгендиле. Озгъан 
кезиулеге тансыкълыкъны 
юсюнден «АиФ» газетни 
корреспонденти Владимир 
Кожемякин жазыучу, пу-
блицист Анатолий САЛУЦ-
КИЙ бла ушакъ этгенди.

КЪАТЛАРГЪА ОНГ 
ЖОКЪДУ

-  Анатолий Самуило-
вич, перестройканы эмда 

ачыкълыкъны жылла-
рындан бери биз СССР-
ни юсюнден кёп ахшы 
эм аман зат билгенбиз. 
Къалай-алай болса да, 
ол анда жашагъанланы 
жюреклеринде сакъланн-
ганлай турады. Кёпле уа 
шёндюгю жашау ол за-
мандагъына ушаса сюе-
диле. Ол алай некди?

- Совет Союз жюрекле-
ринде, эслеринде къал-
гъан адамла энди уллайгъ-
анладыла. Хау, ала жаш 
заманларын  кеслеринде, 
къыралда да иги затла 
болгъан кезиуню,  энчи 
жылыулукъ бла эсгереди-
ле. Адамны эси аллайды, 
не этгин. 

Жаш тёлю уа Союзну 
юсюнден ата-аналарын-
дан эшитип, сора  аны 
тансыкълагъанларындан, 
махтагъанларындан хый-
сап этип,  шёндюгю заман  
бла тенглешдирип, СССР-
де  жашагъан  игирек 
болгъан сунады  (тюзюн 
айтханда, Советлени за-
манында кертиси бла да 
кёп ахшы затла бар эдиле). 
Аны себепли  аллай се-
зимле  башха-башха жыл 
санлары болгъан къадар 
адамда  къозгъалады. 
Бегирекда шёндю жаша-
улары артыкъ доюн  бол-
магъанлада.

-  Аланы араларында  
кеси заманында «Союз 
къайтмаз жолгъа бар!» 
деп къычыргъанла да 
болурла? Литвада бар-

дырылгъан соруула ол 
къыралны жамауатыны 
оюму  тюрленнгенин кёр-
гюзтгендиле.

- Аны сылтауу  жашау 
осалдан осал бола баргъа-
ны бла байламлыды. Анга 
уа социал тутхучлулукъну  
кетгенин, айныргъа онг 
болмай къалгъанын да 
къош. Аллайлагъа «из-
легенлерин тапхандыла» 
дерчады.

Аланы политиклеринде 
не намыс,  не бет  жокъду. 
Къыралларыны экономи-
касы батып башласа  (За-
пад а алагъа болушурукъ 
тюйюлдю, нек дегенде, 
энди ала бир бирлерине 
конкурентледиле), Литва-
ны властьларыны башла-
рына Россейге къошулуу-
уну юсюнден референдум  
«къурасала», сейирсини-
рик тюйюлме.

Прибалтика къыралла 
ары бла бери чайпалыу  
жа н ы  б л а  ю л г ю д ю л е : 
НАТО-гъа бла ЕС-ге кирип 
да кёрдюле, кюйгенлерин-
ден сора уа тилеп, артха 
къайтыргъа угъай дерик 
тюйюлдюле. Россейге уа 
керекмиди ол? Биз алыкъа 
сагъыш  этербиз.

- Алай эсе,  СССР-ни  
къайтарыргъа да  онг 
чыгъар?

- Угъай, мен аны тюзге 
санамайма: Совет Союз-
гъа тансыкълыкъны аны  
къайтыргъа итиниулюк бла 
бир тапкагъа салыргъа жа-
рамайды. СССР-ча, шён-

дюгю Россейча  демен-
гили къыралланы тарых 
жоллары энчиди. Аллай 
къыралла жолларындан 
артха къайтмайдыла. Ала 
озгъан ёмюрлеринден не 
игилик неда аманлыкъ 
алгъанларына кёре терк 
неда тынч айныргъа бол-
лукъдула.

Андан сора да, озгъан 
отуз жылны ичинде ду-
ния бек тюрленнгенди, 
«цифрагъа» кёчгенди. 
Бюгюнлюкде бир киши 
да билмейди Совет Союз 
быллай болумда къалай 
жа ш а р ы г ъ ы н .  Ц и ф р а  
амалла  жашауну паровоз-
ну, автомашинаны, телеви-
денияны  чыгъарыудан эсе 
кючлю тюрлениуле келтир-
генди. Адамны жашаууну 
къурамын да башха тюрлю 
этип къойгъанды.   

РОССЕЙ 
ДЕГЕН АЙРЫКАМ

Бюгюнлюкде мени бир 
соруу тынгысыз этеди. 
Орус Философ Цымбур-
ский аны «Россей айры-
кам» деп белгилегенди. 
Сёз мында бизни къырал 
СССР-ни жангыдан къу-
раргъа кюреширге неда 
дуниядан айырылып, кеси 
аллына турургъа керек 
болгъаныны  юсюнден 
бармайды. 

Цымбурский аны жер 
башында ахшы сынамны 
алып, алай кесини мурдо-
рун тюрлендирмей кеси 
аллына айныгъан  циви-

лизациягъа санагъанды.  
Анга кёре СССР-ни ызын 
андан ары бардырыргъа-
ниет жаны бла дунияда 
алчы болургъа,   совет 
социализмден эсе къый-
матлы болгъан  деменгили 
дуния проект къураргъа  
Россейни онгу барды.   

—  О л  а й т ха н ы г ъ ы з 
неди?

— Арт жыллада жер ба-
шында бек уллу тюрлениу-
ле болгъандыла. Европада 
мультикультурализм тюп 
болгъанды, АБШ-да уа ген-
дер революция къайнайды 
– азланы террору тёзюп 
болмазчады, феминизм 
жайылып бара ды.  А ла 
бары да  ахшы адет-тёре-
лени ууатадыла, Западда 
содомитлени диктатурасы 
бютюн  кюч алады, юйюр 
байлыкъгъа сакъ болгъан-
ла уа ауузларын ачалмай 
къалгъандыла.

Быллай болумда Рос-
сей адет-тёрелени баш 
сакълаучусуду. Конститу-
циягъа юйюрню жаланда 
эр киши бла тиширыу къу-
раргъа боллукъдула деген 
тюрлениу кийирилгенден 
сора дунияны  жаханимге 
элтген жолдан бир жаны-
на бурургъа онгу барды 
бизни къыралны. «Жангы 
жорукъладан» титиреп 
жашау этген къадар адам 
а бу жаны бла бизни бир 
ниетли нёгерлерибиз бо-
лургъа хазырдыла.

Жыл саны 60-дан ат-
лагъан  Гемуланы 

Аслангерийни 1942 жыл-
да Уллу Ата журт урушха  
Гескентиде бичен ишлей 
тургъанлай алып кетген-
диле. Аны акъылбалыкъ 
болмагъан сабийлерине да 
къарамай, власть органла 
ары биреуню орунуна ашы-
радыла. Ол хапарны бизге 
бир заман мындан алгъа 
аны жашы Масхут айтханды. 
Алай кёп да бармай ол кеси 
да ауушханды (жаннетли 
болсун).  Бюгюнлюкде аны 
къарындашы Къазий бла  
эгечи Лейля сау-саламат-
дыла. 

Мени ушакъ нёгерим  
Масхутха ол заманда  92 
жыл бола эди. Ол кёпню 
кёргенледенди. Сабийлик-
ден атадан ёксюз къалып, 
кёчгюнчюлюкню да сынагъ-
анды. 

- Биз анабыз Къубул бла 
Яникойгъа Думаладан кё-
чюп келген эдик 1943 жыл-
да. Гергъокъладан жууукъ-
ларыбыз бизге бир гитче 
саламбаш юйчюклерин бер-
ген эдиле. Колхозда элни 
аягъында уллу болмагъан 
бахчачыкъ  бёледи да, аны 
да ишлей, жашаугъа аркъа-
бызны келишдире башлай-
быз,- дейди ол. 

1944 жылны жаз башы 
уа болмагъанча бир жылы 
эди. Мартны ал кюнлерин-
де элни тийресине аскер 
къауумла жыйылып теби-
рейдиле. Алгъын эл былай 
узун тюйюл эди. Аны ахыры 
шёндюгю Чегем шахаргъа 
элтген жол тенгшиде бошал-
гъанды. 

Сора совет аскерле элге 
кирмей, Чегемге элтген 
жол таба кетип, алайда тох-
тайдыла. Ызы бла къайтып 
келип школда орналадыла. 
Андан сора уа тийреде кё-
чюрген этедиле деген хапар 
да жайылады. Алай аскер-
чиле, ингир сайын халкъны 
жыйып, ол ётюрюк хапарды, 
аны  чыгъаргъанны  тутхан 
этерикбиз, биз бери солур-
гъа келгенбиз деп, женгдир-
мегендиле. 

Алай бла бир ненча кюн 
озады.  Сегизинчи мар-

тны ингиринде уа Чабакълы 
сууну боюнунда колхозну 
ёгюзлери, арбалары  тур-
гъан жерге халкъны кези-
улю кере жыйып, тамбла 
сабан ишлеге чыгъаргъа 
керек боллукъду дегенни 
айтадыла. 

Сора эрттенликде уа эшик 
къагъылады. Танг иги да ат-
магъаны эсимдеди. Эшик-
ни ачханыбызлай, ючеулен 
киредиле. Чыракъ жанды-
рыгъыз деп къадаладыла. 

Бир тартмадан къуралгъан 
чыракъчыгъыбыз бар эди. 
Анабыз жандырады аны. 

Сора келгенледен бири 
кёчгюнчюлюкню юсюн-

ден буйрукъну окъуйду. Анда 
таулуланы къыралны уруш 
бармагъан регионларына 
кёчюрюрге деп айтылгъан-
ды. Жыйылыргъа да бек 
къыстау керек. Къолубузгъа 
жаланда юч-тёрт кюннге 
болурча бир азыкъчыкъ 
алыргъа эркин эдик. 

Башыбызны орамгъа къа-
ратханда уа, элни башын-
дагъыланы машиналагъа 
жыйып, энишге алып келип 
турадыла. Жиляу-сыйыт 
тауушладан башынг хайран 
бола эди. 

Озгъан кюз нартюх иги 
битген эди. Сора мен, 

терк окъуна юйге къайтып, 
бир жабыугъа кётюралгъа-

нымча бир нартюх жыяма. 
Аны алыргъа къойгъанла-
рына бек къууаннганбыз. 
Алай бла бизни Нартаннга 
элтип, вагонлагъа жюклей-
диле. Былайда къоншула  
Таймазкъулланы Алибий 
сабийлери бла, Геляхланы 
Далхат, Таужан эм башхала 
бирге тюшген эдик. Алай 
бла Къазахстаннга  14 кюн 
чакълы баргъанбыз…

Акъсакъал бизге дагъы-
да жолда болгъан иш-

лени  юсюнден хапарлагъ-
анды. Сёз ючюн, вагонла 

Астраханьнга жетгенде, 
алагъа челекле алып, вок-
залдагъы столовыйге ба-
рыгъыз, шорпа берликдиле 
дейдиле. 

- Барабыз. Барсагъ а 
анда таулула юйреннген 
шорпа угъай, чабакъдан 
этилген худур. Алып ке-
лебиз Далхат бла. Алай 
анга юйренмеген адамла 
къатына окъуна бармагъ-
андыла. Саратовха жете 
башлагъанлай къарыу-
сузла бла онгсузуракъла 
дунияларын алышынды-
рып башлайдыла, - дейди 
Масхут. 

Эки ыйыкъдан сора ва-
гон Меркеге жетеди. 

Аны станциясында поезд 
кече арасында тохтайды. 
Эшиклени ачханда уа, тау-

луланы къазахлыла арбала 
бла сакълай. Къарыуларын 
бла тириреклерин колхоз-
лагъа малланыча айырып 
алып кетип башлайдыла. 
Гемуланы юйюр а «Боль-
шевик» колхозгъа тюшеди. 
Мени ушакъ нёгериме ол 
кезиуде 15 жыл болгъанды.

- Колхозда, бек биринчи-
ден, хамамгъа элтгендиле. 
Эки ыйыкъны ичинде ба-
рыбызны да бит басханы 
бюгюн да кёзюмю юсюн-
деди,- дейди аппа. 

Ызы бла аланы юйюр-
лерин эшиги, терезеси 

да болмагъан бир юйчюк-
де орнатадыла. От этерге 
отун окъуна жокъ эди ол 
тийреде. Сора аналары 
Къубулну амалсыз жиляуун 
къоншуда жашагъан къа-
захлы эшитип, келип, жаш-
чыкъладан, нек жиляйды 
анагъыз, деп сорады. 

- Мен анга ангылатыргъа 
кюрешеме отунубуз бол-
магъанын. Сора ол мени 
биргесине элтип, юйюнде-
ги саламдан юлюш чыгъ-
арады, аны бла къалай 
от этерге кереклисин да 
ангылатады. Андан сора 
талай заманны келтирген 
нартюхчюгюбюз бла баш 
кечиндиргенбиз.  Ызы бла 
колхозну сабан ишлерине 
да къатышып башлайма. 

Кюнлени биринде бри-
гадир келип къазах 

тилде бир затла айтады. 
Мен аны сохан салыргъа 
келемисе деп  ангылайма. 
Къууанып, ыразылыгъымы 
береме. Ол айтхан жерге 
келгенибизде уа,  ёгюзле-
ден  бла сабан агъачла-
дан башха жукъ да жокъ. 
Алайда менден гитчеле да 
ишлей. 

Бир  ненча кюнден  ангы-
лайма юйюрюбюзге мени 
бу жюрюуюмден хайыр 
болмазлыгъын. Гочияланы 
Хамит деп бир танышым 
бар эди. Ол кеси трактор-
да ишлегенди прицепщик 
болуп. Нёгерине  чып  тюш-
генден сора аны тракторун 
манга бередиле. Аны бла 
МТС-ге ишге киреме.

Масхутну ангылауу баш-
халадан иги болгъанын 
сезип, таматала аны бир 
кесекден  тракторлагъа 
ремонт этиу ишлеге сала-
дыла. Ол айтханнга кёре, 
къыш бек  сууукъ  болгъан-
ды. Бир тракторгъа ремонт 
этгенлери ючюн  30-60 сом 
бергенлери себепли, жаш 
не къыйынлыкълагъа да 
тёзерге кюрешгенди. 

1950 жылда уа ол Хурту-
ланы Натифа бла 

юйюр  къурайды. Андан 
сора, битеу юйюрюн да 
жыйып, Кузьминка деген 
орус элге кёчеди. Анда 
жашау къайда  онглу эди, 
«Большевик» колхоз бла 
тенглешдиргенде. Жаш 
юйюрге биринчи балачыкъ  
да тууады. Масхут бла На-
тифа битеу да 5 сабий 
ёсдюргендиле. 1956 жылда 
юйню иеси СССР-ни Баш 
Советини Президиумуну 
Указы бла  «За освоение 
целинных земель» деген 
майдал бла саугъаланады. 

Сора артха, Кавказгъа, 
къайтыргъа онг чыкъ-

гъанда, Гемулары да туугъ-
ан жерлерине тебирейди-
ле. «Яникойда жер жокъду, 
дейди ол кезиуде колхоз-
да ишлеген таматаладан 
бири. Сейирге къалама, 
болсада ёрге, Хушто-Сырт-
ха, тебиреп, анда талай 
заманны турабыз. Алай 
ёсген элиме жюрегим тарт-
ханы себепли Яникойгъа  
кёчеме юйюрюм бла. Ма 
кёчгюнчюлюкде эки юй, 
къайтхандан сора да эки 
юй ишлегенме»,- деп эсге-
реди акъсакъал. 

Масхут Байсолтанов атлы 
колхозну тракторлагъа къа-
рагъан бригадасына иги 
кесек заманны  башчылыкъ 
этип тургъанды. Аны сура-
ты  Нальчикде Советлени 
юйюню аллында Сыйлы 
къангада  кёп жылланы  
тагъылгъанды. Ма бу сиз 
кёрген суратда да ол Яни-
кой элни кёчгюнчюлюкден 
сора аягъы юсюне салгъан 
нёгерлери блады. 

ТАППАСХАНЛАНЫ 
Аминат. 

«Совет Союзгъа тансыкълыкъны бла аны къайтарыргъа 
итиниулюкню бир тапкагъа салыргъа жарамайды»

Ахыры 4-чю бетдеди.

Къайда да жараша билгенди, къадалып 
ишлегенди, юйле сюегенди, сый-намыс тапханды 

Оюм 

Масхут (ал тизмеде онгдан солгъа тёртюнчю) ишчи тенглери бла.

 МАВЗОЛЕЙНИ 
ТЁГЕРЕГИ – ФАНЕР

- Кимле  эселе да СССР-ге 
тансыкълыкъны хайырла-
нып, сёз ючюн, токъсанынчы 
жыллада кетерилген совет эс-
гертмелени жерлерине къай-
тарыргъа сюе болурламы?

- Биз кесибизни эсгертме-
лерибизни отуз жыл мындан 
алгъа кетергенбиз. Энди уа 
америкалыла кеслериникиле-
рине къадалгъандыла. Андан 
не зат чыгъарыгъын кёрюр-
бюз. Алай бизге ауузубузну  
ачып турургъа жарамайды. 
Жамауатны къайтарып ча-
чаргъа сюйген кючле энтта 
да бардыла. Дзержинскийни 
бла Александр Невскийни бир 
бирге къажау этгенлеринде  
алай болгъанды. Бюгюнлюкде 
эсгертмелени юсюнден даула-
шып турур кереклиси жокъду.  
Аланы къайсылары жерлерине 
къайтырыкъларын заман кеси 
кёргюзтюр – алай жамауатны 
ыразылыгъы бла. 

— Президентни болушлукъ-
чусу Владимир Мединский 
айтханнга кёре, Москвада Не-
вскийге эсгертме орнатылмай 
къаллыкъ тюйюлдю.

— Александр Невский туугъ-
анлы 800 жыл  толгъаны бла 
байламлы  орнатыргъа керек-
ди. Аны Лубянкада салыргъа 
деген  оюм болгъанын да уну-
тургъа жарамайды. Алай  анга 
жангыдан къайтып,  алгъынча 

даулашла да къозгъамазлыкъ 
сунама.  

— Сиз оюм этгенден, адам-
ланы тансыкълыкъ къысып 
турмаз ючюн шёндюгю Рос-
сейге не зат жетмейди?

— Социал жаны бла тюзлюк-
ню сезиу. Ол термилиу, хычы-
уун  заманланы эсге тюшю-
рюуге кёчер ючюн адамланы 
жашау болумларын игиленди-
рирге, къыралны айнытыргъа, 
коррупциягъа къажау иш бла 
тирирек кюреширге керекди. 
Совет властьны эм иги жети-
шимлерин да юлгюге  алыр-
гъа тийишлиди. Шёндю уа 
бирде битеу дуния баш ургъан 
жетишимлени бырнаклау, эм 
биринчиден а, хакъсыз билим 
берген къырал системадан 
кете барабыз.

Пандемияны хорлагъаны-
быздан сора жыл, жыл бла 
жарым озуп, бизде жашау иги 
жанына тюрленип башланы-
рыгъына бек ышанама. Анга 
уа экономика ёсюуден сора 
да, жамауатда ырахатлыкъ 
болургъа керекди. Россейни 
шёндюгю болумуна къарамай, 
СССР-де болгъан хар не да 
бизни  хазнабызды, кесибиз-
никиди.

Властьны баш борчларын-
дан бири – тюрлене баргъан 
дунияда Россейни сейирле-
рин сакълауду. Бизни къырал 
бек деменгилиди, аны аскер 
сауутлары кючлюдюле. Ала-
сыз бизни, 90-чы жыллада  
этерге кюрешгенлерича, къа-

бып къоярыкъдыла.
Алай ол кезиуде совет тёлю 

энтта да кючлю эди. Къыйын 
жылланы чыдап, къыралны 
чачыудан сакъларгъа къолла-
рындан келгенди. Биз а алай 
болалырбызмы? Мени «Немой 
набат» деген трилогиямы би-
ринчи эки кесеги 2024 жылда 
тыш къыралланы болушлугъу 
бла Кремльге Гайдарны ызын 
тутханла келирге боллугъуна 
къайгъыдан толуду.

— Власть къыралны СССР-
ге ушашдыргъанча этип, аны 
бла халкъны тынчайтып, кер-
тиси бла уа ол  «жарыкъ кези-
уледен» узакъдан  узакъ  тар-
та барады деген хапарлагъа 
къалай къарайсыз?

— Бизде жаланда бир жал-
гъан зат  къалгъанды: парад 
бардырылгъан кюнледе Мав-
золейни тёгерегинде орнатыл-
гъан фанера. Аскер парадны 
аллында президент Владимир 
Путин Мавзолейни трибунасы-
на кётюрюлсе, ол Лубянкагъа 
Дзержинскийни эсгертмесин 
неда Сталинни репрессия по-
литикасын къайтарыуну белги-
си боллукъ тюйюл эди. 

Россейни баш трибунасыны 
бийиклигинден ол кёп кёрлюгю-
не эмда узакъ къарарыгъына 
мен ишексизме. Ол бизни къы-
рал айныуну ёмюрюне киргенин, 
къарыулу бола баргъанын битеу 
дуниягъа кёргюзтюрюк эди.

Басмагъа УЛБАШЛАНЫ 
Мурат хазырлагъанды.

Ахыры.
 Аллы 3-чю бетдеди.

«Совет Союзгъа тансыкълыкъны бла аны къайтарыргъа  
итиниулюкню бир тапкагъа салыргъа жарамайды»

Аккайланы Танзиля, Улбаш-
ланы Рамазанны къызы, тутхан 
ишинде бийик усталыкъгъа 
жетген жаш адамларыбыздан 
бириди. Ол биринчи категориялы 
врачды, акушер-гинекологду.

Жашау жолуну юсюнден айт-
ханда, 1999 жылда Яникойну 
орта школуну айырмалы бо-
шайды. Андан сора Къабарты-
Малкъар къырал университетни 
медицина факультетине киреди. 
Ол окъууну тауусхандан сора, 
ызы бла 2005-2007 жыллада 
анда ординатураны да бошайды.

Иш кёллю 2008 жылдан  баш-
лап 2012 жылгъа дери «Элифия» 
клиникада профессор Ёзден-
ланы Зухура Хажимуратовнаны 
башчылыгъында ишлегенди. 
Анда  усталыгъын дайым ёсдюр-
генлей тургъанды.

Бусагъатда  ол Нальчик ша-
харны экинчи номерли поли-
клинкасында эм «Андромеда» 

клиникада урунады. Андан ты-
шында да иши бла  байламлы 
жангы китапла окъуп, билимин 
ёсдюргенлей, усталыгъын бай-
ыкъландыргъанлай турады. 
Тюрлю-тюрлю конференци-
ялагъа, семинарлагъа тири 
къатышады. Иши бла байламлы 
жангы амалланы излейди.

Тиширыулагъа, аланы саулукъ-
ларына уллу кёллю болмайды, 
усталыгъы, ариу сёзю бла болу-
шады. Ала да анга ыразылыкъ-
ларын билдиредиле, кёп ариу 
сезле айтадыла. 

Врач къызны биргесине иш-
легенле да аны иш кёллюлюгюн 
чертедиле. Врач-биолог Нёгер-
ланы Зарема уа былай дейди: 
«Танзиля Рамазановнаны он 
жылдан артыкъ таныйма. Бек 
иги, билимли специалистди. 
Сабыр адамды. Саусузлагъа кёл 
салып къарайды. 

Аны бла ушакъ этгенле жангы-

дан къарыу-кюч аладыла. Аны 
сёзю да дарманды, коллегала-
рыны араларында да намысы 
жюрюйдю. Алагъа болушургъа 
да хар заманда да хазырды».

Былтыр Танзиляны «Ананы 
насыбы» деген китабы да бас-
маланнганды.  Ол сабийден ау-
урлугъу болгъан тиширыулагъа 
аталыпды. Ала анда кёп соруу-
ларына жууапла табарыкъдыла.

БЕЧЕЛЛАНЫ Сакинат.

Екатеринбургда пауэрлифтингден бла 
аны энчи амалларындан Европаны ачыкъ 
Кубогу ётгенди. Анга Россейни битеу 
жерлеринден, жууукъ эмда узакъ тыш 
къыралладан да 900-ге жууукъ спортчу 
къатышханды. Аланы араларында Тырны-
аууздан Курданланы Марат да болгъанды. 
0л ауурлукълары 90 килограммгъа дери 
болгъанланы араларында эришгенди.

Кесини ауурлугъу 85 килограмм болуп 
тургъанлай, таулу жаш биринчи кере 
230 килограммны кётюргенди, экинчи 
кере дагъыда он килограмм къошханды. 

Ючюнчю кере  кётюрюрге тебирегенде, 
штанганы ауурлугъу 257,5 килограмм эди. 
Арбитрле аны тергемегендиле. Алай бла  
Курдан улугъа кюмюш майдал жетгенди. 

Аллай даражалы эришиуледе сыйлы са-
угъагъа тийишли болгъанлыкъгъа, Марат  
кеси кесине ыразы болуп къалмагъанды. 
Аны энчи рекорду – 270 килограммды. 
Алай, кеси айтханнга кёре, андан да уллу 
жетишимге жетерге аны саулугъуна чып 
тюшгени чырмагъанды.

    -Кесиме бакъдырып, бир кесек эс жы-
яйым да, башха эришиулеге хазырланы-

рыкъма. Жууукъ заманда Азияны Кубогу 
ючюн турнир ётерикди,-дегенди Марат.

Анатолий ТЕМИРОВ.

МЧС-ни регионда бёлюмюню 
пресс-службасындан билдир-
генлерине кёре, министер-
ствону келечилери жер-жерли 
самоуправление органланы иш-
чилери бла бирге отну ёчюлтюр 
ючюн керек болгъан суу  быр-
гъыланы халларына къарагъ-
андыла. Тинтиулени кезиуюнде 
регионда аллай 3292 объект 
болгъаны тохташдырылгъанды, 
аладан 2373-чю от ёчюлтюу 
гидрантладыла, 749-су кёлле-
диле, 170-и да суу жыйылгъан 
къалаладыла.

Быйыл жангы 35 гидрант ор-

натылгъанды, 26-сына ремонт 
этилгенди, 12 кёл бла 5 башня 
тап халгъа келтирилгендиле. 
Алай, этилген ишлеге къарамай, 
республиканы жер-жерлеринде 
от тюшюуге къажау объектледе 
кемчиликле тюбейдиле. 

Элбрус, Урван, Терк, Лескен, 
Чегем районлада болгъан 2373 
гидрантдан 631-де бузукълукъла 
табылгъандыла. Шахарлада 
бла элледе орнатылгъан 170 суу 
жыйылгъан башнядан от ёчюл-
тюу-къутхарыу техника сууну 
алалырча кереклери жангыз да 
28-ни (16,4 процентини) барды-

ла. Черекледе бла кёлледе тех-
ника жагъагъа келип суу алырча  
онгла жокъдула. 

Рейдледен сора республи-
када от ёчюлтюу службаланы 
суу бла жалчытыу не халда 
болгъаныны  юсюнден инфор-
мация жарашдырылгъанды, 
ол Къыйын болумланы бла от 
тюшюуню юсюнден алгъадан 
билиу эм ала салгъан хатаны 
кетериу жаны бла комиссияны 

жыйылыуунда сюзюллюкдю. 
Эсгертиу. Отну ёчюлтгенде, 

суу бла жалчытыу система 
кереклисича ишлемесе, адам-
ланы жашауларына, мюлклеге 
уллу заран тюшерге боллукъду. 
Аны ючюн бу жаны бла хал хар 
заманда да тийишлисича дара-
жада болургъа керекди.

ХАБИБУЛЛАХЛАНЫ 
Зульфия.

Нальчикде Универсал 
спорт комплексде сумо-
дан Россейни биринчи-
лиги бардырылгъанды. 
Анга къыралны 30 регио-
нундан 1 мингнге жууукъ 
спортчу къатышхандыла. 

- Кавказда, ол санда 
уа Къабарты-Малкъар-
да да, спортну тутушуу 
тюрлюлери иги айныгъ-
андыла. Къараучула уа, 
единоборстволаны сюй-
генлеринден тышында, 
аланы энчиликлерин би-
ледиле, аланы кёбюсю 
кеслери да татамиге бла 
тутушуу «кюйюзде» кёп 
кере эришгендиле. Аны 
ючюн турнирге къарар-
гъа келгенле сумочуланы 
ариу сермешлерин алай 
жаратханларын сейир 

тюйюлдю, -  дегенди 
Россейни сумодан фе-
дерациясыны вице-пре-
зиденти, къыралны жый-
ымдыкъ командасыны 
баш тренери Геннадий 
Калеткин.

Эришиулени биринчи 

кюнюнде 15 жыллары 
толмагъан 250 гёжеф 
тутушхандыла. Аланы 
араларында битеуко-
манда эсепде Нижего-
род областьны къаууму 
хорлагъанды, Кърымны 
келечилери – экинчи, 

Москвадан келгенле уа 
ючюнчю жерлени ал-
гъандыла. Андан сора 
эки кюнде къарыуларын 
17 эм 19 жыллары тол-
магъан гёжефле сынагъ-
андыла. 

Бизни республиканы 
атындан 47 сумотори 
тутушхандыла. Аланы 
асламысына бу турнир 
биринчи даражалы эри-
шиу болгъанды, алай 
бла спортчуларыбыз юч 
кюмюш бла эки доммакъ 
майдал къытхандыла. 
Экинчи жерлеге – Ринат 
Кертиев, Атабайланы 
Муслим, Дамир Карда-
нов, ючюнчюге уа  Инал 
Шампаров бла Ислам 
Гонгапшев чыкъгъан-
дыла. 

Ала къыралны резерв 
жыйымдыкъ командасы-
на киргендиле. Дагъыда 
алты спортчубуз «дом-
макъ» ючюн сермешле-
рин къытдыргъандыла, 
алай саугъа жерге дери 
жетер ючюн ала 5-6 сер-
мешде хорлагъанды-
ла. Республикабыздан 
Заурби Аргашоков бла 
Тамерлан Кульчиев а су-
дьяланы къуллукъларын 
толтургъандыла. 

Хорлагъан спортчула 
Россейни командасыны 
санында Европаны бла 
дунияны чемпионатла-
рына къатышырыкъ-
дыла.

КУЛЬЧАЛАНЫ 
Зульфия. 

Кёп болмай Нальчикни 1-чи номерли  клиника  
больницасында саусузлагъа  болушлукъ тап-
дырыуда энчи  амалланы – жалгъан жюрекни 
бла ёпкени  хайырланып башлагъандыла.  Ол  
сагъынылгъан органла тынгылы бир мадар 
табылгъынчы кезиуге дери себеплик этерге  
жарайдыла, деп билдириледи КъМР-ни Саулукъ 
сакълау министерствосуну пресс-службасындан. 

ЭКМО  аппарат къыйын ауругъаннга талай  
кюнню,  керек болса уа, айны ичинде болушады,  
жюрегине  неда  ёпкесине жетген  ауурлукъну 
кетерип, солургъа да  къояды.  

Бюгюнлюкде Россейни белгили медицина ара-
ларында ЭКМО  коронавирусдан къыйын ауруп 
тюшгенлеге  салынады.  Аны  бирси аппаратура-
ладан хайырлылыгъы   уа ишде сыналып  келеди.  

МАГОМЕТЛАНЫ Сулейман. 

Быйыл 14 майда оператив-
излеу жумушланы кезиуюнде 
КъМР-де МВД-ны Наркотикле-
ге къажау управлениясыны 
къуллукъчулары алгъын башы 
сюдлюк болгъан 21-жыллыкъ 
жаш адамны тутхандыла.  
Аны телефонунда ууну букъ-
дургъан жерлерини сурат-
лары бар эдиле. Жаш адам 
жашырын жерлени кеси кёр-
гюзтгенди. Право низамны 
сакълаучула алада  7 чулгъам 
тапхандыла. 

Ту т улгъанны айтханына 
кёре, ол наркотиклени  Наль-
чикде жашырын жерлеге са-
лып сатаргъа мурат этгенди. 
Къалайда букъдурургъа ке-
реклисине уа Интернет-тю-
кенледен бирини келечиси 
юйретгенди.  Экспертиза тох-
ташдыргъаныча, табылгъан 
наркотик гашишди, аны ауур-
лугъу 12,31 граммды. 

Тутулгъаннга  РФ-ни УК-
сыны 30-чу статьясыны 3-чи 
кесегине эмда 228.1-чи ста-
тьясыны 3-чю кесегини «б» 
пунктуна кёре терслеу мате-
риалла ачылгъандыла (кёп 
санда наркотиклени законсуз 
сатаргъа кюрешгени ючюн). 
Быллай аманлыкъ этгенни 
эркинлиги 7,5 жылгъа дери 
сыйырылыргъа боллукъду. 

Республиканы прокуратура-
сыны бёлюмлерини таматала-
ры Нальчикни администраци-
ясыны мекямында инсанланы 
тилеклерине бла тарыгъыула-
рына тынгыларыкъдыла. 

Планнга тийишлиликде, при-

ёмну федерал законланы тол-
туруугъа надзор жаны бла 
бёлюмню таматасы Андрей 
Санаров, Нальчикни прокуро-
руну орунбасары Артем Степа-
нов 25 майда 11 сагъатдан 13 
сагъатха дери бардырлыкъды-

ла  (Нальчик ш., Кешоков атлы 
орам, 70-чи мекям).

 Прокурорла бла тюбешир-
ни аллында бу телефон но-
мерлеге сёлешип, тюбешиуге 
жазылыргъа керекди:  (88662) 
42-49-72, (88662) 40-03-70.

Урван районну прокуратура-
сы Табийгъат байлыкъла эм 
экология министерствону къул-
лукъчулары бла бирге жер тю-
бюнде байлыкъны чыгъарыу эм 
табийгъатны къоруулау жаны 
бла законла къалай толтурул-
гъанларын сюзгендиле.   Аны 
кезиуюнде «ДРСУ №6 Шимал 
Кавказ» общество Черек сууну 

жагъасында юзмез-зыгъырны 
лицензиялары болмай чыгъ-
аргъанлары ачыкъланнганды. 

Аны бла байламлы шартланы 
надзор ведомство Урван рай-
онда ОМВД-сыны следствие 
бёлюмюне бергенди. Полици-
ячыла предприятияны баш-
чысына РФ-ни УК-сыны 171-чи 
статьясыны 1-чи кесегине эмда 

158-чи статьясыны 3-чю кесеги-
не бузукълукъла этилгенлери 
бла байламлы уголовный ишни 
ачхандыла. Обществону оно-
учусу законсуз предпринима-
тельство бла кюрешгени эмда 
кёп санда башханы иелигинде 
болгъан ырысхыны урлагъаны 
ючюн терсленеди. 

Жылны аллындан бери къы-
ралавтоинспекторла кеф неда 
машинаны жюрютюрге эркин-
лиги болмагъан юч мингден 
аслам водительни тохтатхан-
дыла республиканы жолларын-
да. Эсирип жолгъа чыкъгъаны 
ючюн бир кере жууапха тар-
тылгъан 200 инсаннга уа уго-
ловный ишле ачылгъандыла.

Инспекторла бардыргъан 
тинтиуле кёргюзтгенлерича,  
кеф водительле, кеслерини 
эмда жолда жюрюуге къа-
тышхан башха инсанланы са-
улукъларына, жашауларына 
къоркъуу салгъанларына да 
къарамай, жолда жюрюуню 
жорукъларын бузгъанлай ту-
радыла. Инспекторла, жамауат 
да эсирип руль артына олтур-

мазгъа дайым да чакъыргъан-
ларын, профилактика мадарла 
этгенлерин    водительле эшит-
мей, сан этмей къойгъандыла. 

Жаланда майны аллындан 
бери озгъан кезиуде жол-
патруль службаны къуллукъ-
чулары 100  аслам инсанны 
эсирип, энтта 130 адамны уа 
машинаны жюрютюрге эркин-
лиги болмай тутхандыла. 

Республиканы инсанларын-
дан жолда кеслерин тапсыз 
жюрютген, ишекли водитель-
лени юслеринден билдириуле 
система халда келедиле. Ала-
ны хайырындан жорукъланы 
бузгъанла жууапха тартыл-
гъандыла. Бирлери, полиция-
чыладан къачып къутулургъа 
умут этгендиле, болсада,  ту-

тулуп, машинаны жюрютюрге 
чекле салыннгандыла.  

Республиканы хурметли жа-
мауаты! Къыралавтоинспек-
торла кеф адам руль артына 
олтургъаныны, биреу кесин 
жолда тапсыз жюрютюп, баш-
халаны саулукъларына къор-
къуу салгъаныны юсюнден 
шартланы кёрсегиз, аланы 
право низамны сакълаучу-
лагъа бу телефон номерлеге 
сёлешип, белгили этеригизни 
тилейдиле: 8 (8662) 495062, 
961000, 911096 неда 102. 

Жолларыбызны къоркъуусуз 
жаланда барыбыз да бирге 
къадалып кюрешсек этал-
лыкъбыз.

 ТИКАЛАНЫ Фатима 
хазырлагъанды. 

Дарман сёзлю Танзиля

Мадарымлылыкъ

Къыйын ауругъанлагъа ахшы себепди

ПРИЁМ

Инсанланы тилеклерине, тарыгъыуларына тынгыларыкъдыла

Европаны даражалы 
эришиулеринден – «кюмюш»

Сынамлары аз болгъанлыкъгъа, 
аман тутушмагъандыла

ПРОКУРАТУРА

Къоркъуусузлукъну 
къайгъысын кёре

Рейдле

Наркотиклени 
сатаргъа кюрешгенди

ЭСЕПЛЕ

Жолгъа эсирип неда правалары болмай чыгъадыла

МВД


